
				આ પાનાનું પ્રુફરીડિંગ થઈ ગયું છે


'ન માનું! ના માનું! પણ હૃદય માને! ક્યમ કરૂં?

'અરે!દીઠું દીઠું! પછી ક્યમ કરૂં? ના ક્યમ રડું?


'રડું! વ્હાલા! વ્હાલા! જરૂર અપરાધી તુજ બનું!

'અરે! મ્હારી પ્રીતિ તુજ પર છતાં હું ક્યમ રડું?

'રડું છું વ્હાલા! મમ પ્રણય શું ખૂટી જ ગયો?

'હજુ છે પ્રીતિ તો જીવિત મમ આ કાં કટુ થયું?


'અરે!મ્હારા વ્હાલા! પ્રણયી નવ ઇચ્છે મરણને,

'અરે હું તો ઈચ્છું! જરૂર અપરાધી તુજ બનું;

'મને વ્હાલો તું તો મરણ ક્યમ વ્હાલું થઇ શકે?

'ગઇ પ્રીતિ મ્હારી! નવ રહી શકી! માફ કરજે!


'કહ્યું ના કાં વ્હેલું? દુઃખ કરી તને શું શકત હું?

'અજાણ્યે શું, વ્હાલા!મુજથી કદિ એવું થઈ ગયું?

'નથી લાવ્યો એવું પણ કદિ દિલે તું, પ્રિય સખે!

'ન જાણું હું ભોળી! કદિ થઇ ગયું તો કર ક્ષમા!


'શક્યું તોડી ત્હારૂં હૃદય કદિ સંકોચ ન હશે?

'શક્યો ના શું ધારી મુજ દિલ મહીં શું દુઃખ થશે?

'ન કાં મારી નાખી? અરર રિબાવી ક્યમ શકે?

'કર્યું ના કૈં તો તેં ક્યમ નવ છૂપું રાખ્યું જ સદા?


'થયું! - બાઈ! કિન્તુ કંઈ નવ તને તો દુઃખ દીધું!

'તને તો ના ખૂંચ્યું જરી પણ કદી આ દિલ હતું!

'તને રે! શું કહેવું? તુજ હૃદય તો બાલક હજી.

'સુખી એ જેમાં ત્યાં સુખી જ મુજને તું સમજતી!


'હતું એવું તો કાં ક્યમ કદી હસીને નવ કહ્યું? -

મને એ ચાહે છે, મમ હૃદય તેનું વળી થયું,'

'હશે બાઈ! તું એ મમ પ્રિય તણી છે પ્રિય - છતાં,

'બનું પાપી ત્હોયે નવ કદિ તને ચાહી જ શકું.


'તને છોડી, વ્હાલા! સ્મરણ તુજ લેવા નકી કરૂં!

'તને જોવો છોડી મુજ દિલ મહીંની છબી ભજું!

'અરે કિન્તુ ત્હારી નવીન પ્રીતિઓ ના ચિર થશે!

'વિના પ્રીતિ પ્રેમી જીવી નવ શકે તું કદિ સખે!

